
KONTROL MOZIOA

ALTZAKO KIROL ESPAZIO ALTERNATIBOAK direla-eta

Amaia Almirall Lopez de Luzuriaga EH BILDU udal taldeko zinegotziak,
Udalbatzaren  Organo  Araudiko  98.  artikulua  oinarri,  mozio  hau  aurkezten  du,
Udalbatzan  azter  dadin.  Mozioa  2017ko  apirilaren  10ean  Pertsonentzako
Zerbitzutako Batzordean aztertutako interpelazioaren ondorioa da.

JUSTIFIKAZIOA

Altzako  kiroldegiaren  egoera  dela  eta,  martxoaren  22an,  Altzako  kultur
etxean egin zen batzarrean herritarrak eta agintariak elkartu ziren, tartean elkarte eta
taldeetako  ordezkari  ugari  zirela.  Deialdia  Altzatik  bertatik  egin  zuten,  eta  argi
geratu zen bertakoen kezka nagusia kiroldegiaren etorkizuna dela, bai eta berritu
bitartean kirol praktika nola egin ere. Deialdiaren egileak elkarte eta herritar ugari
dira, auzi honen inguruan bildu eta antolatu direnak -Altzako historian ohikoa den
ohiturari jarraiki-.

Agintarien  partetik,  alkatea  eta  Kiroleko  zein  Hirigintzako  zinegotzi
ordezkariak  izan  ziren  presente  eta  hiztun.  Kiroldegiaren  egoerari  dagozkion
ikuspuntu  anitz  izan  ziren  mintzagai.  Asko  dira  bertakoentzat  kezkagarri  ziren
gaiak. 

Azaldutako  kezka  eta  kexen  artean,  etorkizuna  berriz  elkarrekin
diseinatzekoa eta bien bitarteko irtenbideen aukera multzoa izan ziren hizpide. Izan
ere, momentuz bertan behera geratuta dagoen kiroldegiaren egitasmoa prozesu parte
hartzaile baten ondorioa izan zen, eta orain egin beharreko aldaketak modu berean
egiteko eskaera zehatza egin zen Tomasene kultur etxeko bilera hartan. Bestetik,
eskaera anitz bezain ugari izan ziren, bien bitartekoan eta kiroldegia itxita egongo
den bitartean egin daitezkeen laguntza eta neurri konpentsagarriak direla-eta. Udal
gobernukideak, alkatea buru eta lehena, ulerkor agertu ziren horien guztien aurrean.

Aurrekoak jaso eta Udal Gobernuari interpelazio aurkeztu genion apirileko
batzordean.  Kontuan  izan  behar  da  talde  honetatik  laguntza  eta  neurri
konpentsagarriak proposatu diren aukerei  Udal  Gobernuak ezetz esan diela beti:
aurrekontuan  partida  berezia,  gaia  aztertzeko  interpelazioa,  proposamen  eta
mozioak...  Hau  da,  bileran  azaldutakoaren  kontrako  praktika  izan  du  Udal
Gobernuak orain arte, udal taldekideen proposamenak -hain zuzen ere neurri horiek

bideratzeko helburua zutenak- ez baititu aintzakotzat hartu. Beraz, inportantea zen
argitzea Udal Gobernuaren asmoa, herritar orok argi izan dezan.

Alkate jaunak batzordean azaldu zuen neurri konpentsatzaileak egingo direla,
kiroldegia  itxi  eta  berriz  izena  bertan  ematerakoan,  baina  ez  zuen  azaldu  bien
bitarteko beste neurririk egiteko asmorik. Bileran, aldiz, egunerokoari aurre egiteko
alternatibak eskatu zirenean eta bertan jasotako proposamenei erantzunez, aditzera
eman zen espazio berriak bilatu eta nolabait antolatzeko asmoa: “Udal Gobernuak
ez du baztertzen, baina ekitatiboak izan nahi dugu” edo “bien bitarteko espazioak
aztertzeko  konpromisoa  hartzen  zela”.  Aztergai  dago  ala  ez?  Izen  emateak
egiterakoan egin daitezkeen deskontuez gain, egun praktikan ari direnentzat zerbait
pentsatuko  da  ala  ez?  Gogoratu  beharra  dago,  arazo  indibidualez  gain  -
ekonomikoak edo/eta mugikortasunerako- Altzatik kanpo mugitzeko baldintzak -
urruntasuna eta orografia kontuan hartuta- ez direla beste hainbatetan daudenak.

Horiek  horrela,  hauxe  da  behean  sinatzen  duen  zinegotziak  aurkeztutako
MOZIOA: 

1,-  Udalbatzak  hertsiki  eskatzen  dio  Udal  Gobernuari,  Altzako  kiroldegi
berria  ireki  bitartean,  neurriak  har  ditzala  kirola  egiteko  espazioak
egokitzeko Altzan bertan, berehalakoan erabiltzeko modukoak, bien bitarteko
izaeraz edo/eta etorkizunean behin betiko gera daitezkeenak. 

2,- Udalbatzak hertsiki eskatzen dio Udal Gobernuari Altzako kirol jarduerari
erantzuna  emateko  diseinatzen  dituen  behin  behineko  proposamenak,
gauzatu aurretik, konparti ditzala Altzako eragile eta herritarrekin.

Donostian, 2017ko apirilaren 12an

Amaia Almirall Lopez de Luzuriaga
EH Bildu udal taldeko zinegotzia

